
OTARE ANEI RA? 

TEIE NAHO’A E, ‘IA ORA NA

TŌRĪRĪ MAI NA TE UA, TIRAHARAHA NOA RA TE RUPERUPE O TŌ’U ‘ĀI’A MAI TE TAU ‘AU’IU’I 
E ‘INAHA NOA NEI IA

TI’ATI’A TE MOU’A I TE PAPA O TE TUA’ĀIVI

MUHUMUHU ITI ITI TE ANAVAI O TE PEHO

PĀHE’EHE’E NOA E TAE ROA ATU I TAI

E REO PINA’INA’I E TE NAVENAVE NŌ TE MANU E RAVE RAHI

PĀRAHIRAHI MARŪ I TE ONE TAHATAI

MATA’ITA’I I TE ‘UNA’UNA O TE MOANA PŪTO’ETO’E

FĀRIU I TE ‘ŌU’A NĀ TE ‘ARE POTOPOTO

TAPA’O HANAHANA, TE HO’I RĀ TE VA’A ‘O’ŌURE NĀ TE TAUTAI 

E ‘UA HOPU TE RĀ I TE MURIAVAI O TE HITI TAUTAU ‘ORE RA

VAIHO MAI AI TE HINUHINU O TE FENUA

I TE RU’I FA’ATAU AROHA

´ANAPANAPA TE FETI’A ARATA’I PŌ

HUITARAVA NŌ TĀ’U MOEMOEA

TOROTORO I TE HITI, E MOE I TE TO’O’A

TE MATA NEI AU I TE ‘UNA’UNA E TE HE’EURI 

O TŌ’U ´ĀI’A


TE NU’U NEI TE TAU, ‘TE TERE NEI TE TAU 

TE HORO NEI TE TAU, TE HURI NEI TE TAU, 

TE TAUI NEI, E TAUI, E TAUI Ā?

TEI HEA ROA TŌ’U ‘ĀI’A ITI

TEI MATARO HIA E AU?

´E’ERE HO’I TENA! 

‘INAHA, ‘AORE E ‘AI FA’AHOU I TĀNA

MEA AU A’E IA TĀ RĀTOU

‘AORE E INU NEI Ā I TĀNA

MEA NOUNOU A’E I TĀ VETAHI

HA’APAE MAI NEI TĀNA 

‘UA FA’ARU’E NŌ TE HERE TĀ VERA MA

‘OIA ATO’A NO TE ARAI I TŌNA MAU MA’I

‘UA NAHO HO’I TE VAUVAU, ‘OIA IA MAEVA E MANAVA HUA


TE TŪORO NEI TE REO MATUATUA

EAHA ATU RA IA TE TA’O?

‘UA ´ŌTARE ANEI RA? TE ‘ŌTARE ANEI Ā?

MAOTI HO’I TE FAUFA’A TUMU O TŌ’U ‘ĀI’A

I RIRO MAI AI AU EI MĀ’OHI I TE AO NEI

INAHA HO’I,

E REO TŌ’U, E PEU TĀ’U, E HIRO’A TŌ’U

E PARAU TŌ’U

O TEI NIU HIA I NI’A TE HANAHANA, TE HERE E TE AROHA O TO’U MAU ATUA


NŌ REIRA,


TE TI’A NEI AU I TEIE MAHANA NŌ TŌ’U ´ĀI’A

E REO VAU NŌ TŌ’U ´ĀI’A 

E HIMENE AU NŌ TŌ’U ´ĀI’A

E ‘ORI AU NŌ TŌ’U ‘ĀI’A

E PĀTA’UTA’U VAU NŌ TŌ’U ´ĀI’A

E TAUTAI AU NŌ TŌ’U ´ĀI’A

E FA’A’APU VAU NŌ TŌ’U ‘ÅI’A

E TAHU VAU I TE AHIMĀ’A NŌ TŌ’U ‘ĀI’A




E TŪ’ARO MĀ’OHI AU NŌ TŌ’U ´ĀI’A

E PARIPARI AU NŌ TŌ’U ‘ĀI’A

E FA’ATENI VAU I TŌ’U ´ĀI’Ā

E TĀTAU VAU NŌ TŌ’U ‘ĀI’A

E ´ORERO VAU NŌ TE FA’ATARA IA ‘OE E TŌ’U ‘ĀIA HERE ITI E

NŌ TE MEA, AITA ´OE AITA ATO’A IA VAU


HA’AMANA’O TE MAU HOTU O TĀNA I HŌ MAI 

NŌ TĀTOU, NŌ TĀUA

I RIRO MAI AI TĀUA EI OHI NŌ TEIE FENUA

PO’IHERE, ´ATU’ATU, AUPURU ANA’E I TŌ TĀTOU METUA ORA, ˋOIA HO’I TŌ TĀTOU FENUA

O ´OIA ANA TE PARAU MAU E TE PARAU TI’A

TE MATAMEHA’I E TE FA’AHŌPE’A


TE NĀ’O RA TE REO Ā TE HŌ’E RŪ’AU I TE PARAU RA’A E…

« ´UA ´Ā IA I’A I ´AI’AI AI AU !»

I MUA I TEIE PARAU

TE ‘ŌHĀ NEI AU I MUA I TŌ ‘OE ARO 

E TE I’A NUI, O TAHITI RAHI E


‘IA ORA NA!


 


